
    A Pablo, presidente dos rosmóns.




    Por todas as aventuras




    que aínda nos quedan por vivir.

    O MUSEO PROVINCIAL DE LUGO




    De como unha parada técnica resulta ser 
o comezo dunha nova aventura




    —Mamá, Sabela non lle saca voz á música! Oio máis o que sae dos seus cascos que o que me está a contar Iria!




    —Papaaaá, dille a Carola que non apoie os pés no meu asento, que teño as costas machucadas!




    —Mamaaaá, Antón botou un peido!




    —Papaaaá, iso é mentira!




    —Guau, guauuu, guauuuuuu!




    —Xa está ben! Así non se pode ir a ningún sitio!




    A nai xirou o volante e saíu da autovía ao ver o cartel que poñía Lugo Centro..




    —Que fas, amor? —preguntoulle o pai.




    —Parada técnica. Ata que os ánimos se calmen, esta viaxe non pode continuar. Vaime estoupar a cabeza!




    Eran unha familia grande e, como tal, o caos xerado no día a día concordaba coas súas dimensións. Mentres a nai buscaba onde aparcar o coche de sete prazas, o pai mirou cara atrás desde o asento do copiloto e observou con reprobación a súa prole, que quedou muda decontado. Ata o can Venres abaixou as orellas, avergoñado.




    Antón sabía que el non fixera nada. Sentado na segunda fila, no primeiro sitio á dereita, xa había tempo que pechara o libro que intentaba ler, sen éxito, debido aos berros do seu arredor. Vale, ao mellor si que lle escapara unha ventosidade (ou talvez non, que sempre din que “o primeiro que o cheira debaixo do cu o ten”, e nese caso a que dera a voz de alarma fora Carola, súa irmá máis pequena). E poida que tamén berrase un pouco con Iria sobre se a película que viran onte pola noite daba máis ou menos medo. Pero, quitando iso, el non fixera nada.




    Sabela si que non fixera nada, pensaba ela. Ía cos seus cascos tan tranquila escoitando música mentres o resto molestaba. Se nacese a primeira seguro que aquilo non pasaría, pois sería quen de poñer firmes a seu irmán e irmás, so pena de morte mortal. Pero claro, Antón, sentado do outro lado do corredor, tiña 13 anos, un máis ca ela, e iso quitáballe moita autoridade. Así que, no canto de baixar o volume dos cascos cada vez que llo pedían, subíao un chisco para non ter que aturar aquel balbordo. Pero ela non molestara a ninguén, faltaría máis!




    Na terceira fila sentaban Iria, Carola e Venres, por ser as últimas incorporacións á familia. Carola fixera os 9 anos había un mes escaso, en novembro, e xa se cría cos mesmos dereitos, polo menos, que Iria, que tiña 10. Como consecuencia, andaban a pelexar sempre: entre elas, con Sabela, con Antón. Unhas contra outras, outras contra un. E menos mal que o pasado verán chegara Venres á familia. O can funcionaba de amálgama do grupo. Se el estaba diante, intentaban comportarse para non darlle mal exemplo. As rapazas e Antón aprenderan a organizarse mellor e a ser máis responsables grazas á mascota. Darlle de comer e beber, pasealo, lavalo, peitealo. Iso, por forza, tiña que unir, por moi mal que se levasen. Venres mellorara moito as súas vidas, tamén a do pai e a nai, e sabíao, por iso ía no seu asento atado cun cinto especial para cans con cara de satisfacción. Nunca lle gustaran esas gaiolas de coche onde metían os seus conxéneres e, como se portaba tan ben, deixábano viaxar así sen problema. El si que non fixera nada; ao contrario. Sempre intentaba mediar nos conflitos, pero tampouco se lle podían pedir milagres. Era imposible que Antón, Sabela, Iria e Carola se levasen ben as vinte e catro horas do día, nin que Venres aturase tantas liortas sen queixarse nin un pouquichiño.




    —Aquí mesmo quedamos —dixo a nai tras atopar aparcadoiro e accionar o freo de man—. E xa sei onde vos vou levar para estirar as pernas antes de comer algo. Seguro que vos gusta. 




    * * *




    Un museo. Un museo! Pero en que estaba pensando súa nai? As tres rapazas e mais o irmán mirárona con cara de estupefacción cando se detiveron diante do Museo Provincial de Lugo. Venres emitiu un queixume tristeiro desde o bolso de transporte onde o meteran para poder entrar.




    —A el tampouco lle gusta —dixo Carola.




    —Pois entón a ver se a próxima vez non ladra tanto no coche. E a ver se vós non berrades —dixo o pai.




    Despois, chiscoulle un ollo a súa muller e bisboulle polo baixo:




    —Ben xogado, amor.




    Ela devolveulle o sorriso e abriu a boca para comezar cunha das súas “sesións”, como lles chamaban Antón, Sabela, Iria e Carola. Á fin e ao cabo, era profesora, e iso non podía esquecerse nin nas vacacións de Nadal:




    —Como vedes, o edificio onde se atopa o museo é moi antigo. Este era o convento de San Francisco, onde…




    —Pero non iamos entrar? Estou desexando ver o museo! —interrompeuna Iria, subindo a escaleira exterior a todo correr.




    As outras dúas rapazas e o irmán, con Venres colgando do ombreiro de Sabela, foron tras ela decontado. Calquera cousa era mellor que escoitar a nai.




    O pai sorriulle de novo á muller mentres alcanzaban a porta da entrada. Ela acariñoulle a meixela con cariño:




    —Xa o sei, amor. Son moi lista, non fai falla que mo digas. Veña, entra.




    Aínda que xamais o fosen admitir, Antón, Sabela, Iria, Carola e Venres axiña se decataron de que o museo era ben bonito. Constaba de dúas plantas e, na baixa, mantiveran a cociña do antigo convento tal e como fora. A Antón mesmo lle entraron ganas de aprender a receita das tortas de limón que tan ben facía súa nai do bonito que era aquilo. As paredes eran de pedra, o chan era de pedra, os estantes eran de pedra… ata o vertedoiro era de pedra!




    —Mamá e eu imos continuar, vale? Vémonos en media hora na porta de entrada —avisounos o pai despois de mirar o reloxo. Se tanto lles gustaba a cociña, que quedasen, pero el quería ver máis cousas.




    Apenas lle fixeron caso, xa que acababan de descubrir o oco da lareira. Asentiron coa cabeza para que o adulto marchase tranquilo e arremuiñáronse ao redor de onde antigamente se facía o lume. A ambos os lados do fogar había uns bancos de madeira ben xeitosos colocados para que os antigos moradores puidesen sentar e quentarse.




    —Buah! É altísima! —escapoulle a Carola.




    As rapazas e Antón elevaron a vista tanto como o pescozo lles permitía. O que estaban a observar era a cheminea máis grande do mundo mundial, ou iso lles pareceu. Catro paredes de pedra que subían ata o infinito, cunha especie de chanzos intermedios e unha cúpula pequena a xeito de cuberta con ocos en arco para que o fume puidese saír ao exterior.




    —Con eses saíntes nas pedras, seguro que son quen de escalar ata o cumio —dixo Carola.




    Iria riu.




    —Que vas ser! Non mintas!




    —Non minto! Queres que o comprobemos?




    —Como vas comprobalo! Estás tola? —Antón elevou a voz—. Isto é un museo e non un rocódromo! Compórtate!




    —Compórtate ti, que estás berrando no medio dun museo!




    —Eh! Calade, un momento! Eh! EEEHHH!




    Todos gardaron silencio ante aquel tremendo berro de Sabela. Un par de turistas alemáns que entraran na cociña había pouco puxeron mala cara e saíron falando no seu idioma, visiblemente enfadados. A ninguén lle importou o seu malestar cando Sabela preguntou:




    —Onde está Venres?




    Miraron para o bolso que lle colgaba do ombro. A cremalleira estaba aberta e o seu interior, baleiro.




    —Xenial, Sabela.




    —Aínda por riba! Ando cargando eu con el e levo as culpas!




    —Claro que é culpa túa, de quen vai ser?




    —Mira que che digo, Iria, vai rañar…




    —Silencio! Xa está ben!




    Carola mandounos calar cos brazos apoiados na cadeira, en claro xesto de reprobación. Estaba claro que facerse maior convertía a xente en parva.




    —Vós aquí discutindo e Venres perdido polo museo!




    Nese xusto momento, o susodito meteu a cabeza pola porta da cociña e ladrou:




    —Guau!




    Os catro xiráronse cara a el. 




    —Aí o tes! Non era para tanto, ves?




    Pero Venres tiña ganas de xogar. Non lle gustaba nada que o levasen nese bolso perrún,, coma se no canto dun animal fose unha peluche. Moveu o rabo, ladrou de novo, deu media volta e marchou. Antón, Sabela, Iria e Carola saíron a fume de carozo tras del.




    —Venres!




    —Ven aquí!




    —A ver! Fai caso!




    —Non corrades tanto! Agardade!




    O museo converteuse nunha pista de carreiras. Venres de primeiro, coa lingua fóra e feliz por poder estirar as patas; Carola, á que mellor se lle daban os deportes, a segunda, dando zancadas coma unha avestruz; detrás dela, Sabela e Iria, case á par, que lles sacaban un bo treito a Antón, o último, coñecido mundialmente pola súa descoordinación corporal.




    Atravesaron todas as salas da planta baixa, saíron ao claustro e déronlle tres voltas, atropelaron uns cantos turistas e case tiraron cunha escultura da época romana, pero non alcanzaron o can. Tampouco viron o pai e a nai, menos mal. Fixo que estaban no segundo andar. Tiñan que pillar o animal antes de que se decatasen ou doutro xeito rifaríanlles, aínda que ía ser ben complicado co escándalo que estaban montando. E, ademais, xusto nese momento, Venres decidiu subir as escaleiras e ir directamente cara ao piso superior.




    —Xenial! O que me faltaba!




    —Venres Onde vas?




    —Venres, ven aquí!




    —Vannos castigar un mes como mínimo…




    Seguírono tan rápido como puideron, pero cando chegaron á segunda planta xa non había rastro del por ningures. Atopábanse nun distribuidor amplo cunha estatua no medio, a xeito de rotonda. Ás marxes, tres portas arrodeábana: unha á fronte, outra á esquerda e unha última á dereita. Non tiñan nin idea de por onde puidera escapar Venres.




    —E se nos separamos? —preguntou Antón.




    —Pero que dis? —respondeu Iria—. Acaso non sabes que iso é exactamente o que fan nas pelis de medo antes de morrer? Non lembras a de onte?




    —Isto non é unha peli de medo!




    —Pois aí hai un tipo con pistola —dixo Carola, sinalando algo co dedo coma se ver a alguén cunha arma nun museo fose do máis normal.




    —QUEEE???!!!




    Antón, Sabela e Iria xiráronse cara a onde a irmá indicaba. Pola porta da dereita unha persoa acababa de sacar a cabeza, encapuchada. Nas mans agarraba o que, efectivamente, semellaba ser unha pistola.




    Entón, oíron a  ladrar, enfurecido, xusto detrás desa porta.




    —Venres!




    —Non! Agardade! É perigoso! —berrou Antón.




    Pero ninguén lle fixo caso. As tres irmás atravesaron correndo a porta, con Carola á cabeza. Tiñan medo de que a Venres lle pasase algo.




    Antón tamén temía pola integridade do seu amigo, por suposto, pero non era parvo e tamén temía pola súa propia. Só tres descerebradas coma súas irmás poderían meterse na boca do lobo sen tomar precaucións. Menos mal que el tiña algo de cabeciña. Mirou a estatua do centro da sala e, decidido, saltou por riba do cordón de seguridade para alcanzar o escudo que sostiña. Polo menos ter algo co que defenderse! Non obstante, antes tan sequera de poder rozalo, o son enxordecedor dunha alarma comezou a oírse por todo o museo.




    —Ups… —só se lle ocorreu dicir.




    Durante os escasos segundos en que Antón facía todo iso, Carola, Iria e Sabela seguiran a persoa da arma e metéranse nun cuarto pequeno tras dela. Alí atoparon outra figura encapuchada manipulando algo na parede mentres, coa perna levantada, intentaba sacar a Venres de enriba. O ani­mal chantáralle os dentes no pantalón e non a deixaba en paz.




    —Maldito chucho! Sóltame! Sóltame che digo!




    Conseguiu apartalo dunha patada e Carola achegouse ao can correndo, asustada polos queixumes que emitía.




    —Pailaroco! Fixécheslle dano! Babiolo! Caracú! Paparón!




    —Pero quen son estas? —a voz grave do encapuchado indicáballes que debía ser un home, igual que a do seu acompañante.




    —Eu que sei! —dixo o outro.




    E nese preciso intre a alarma comezou a soar.




    —Maldita sexa! Pero se o desactivamos todo nesta sala!




    —Como non apuremos vannos coller!




    O home xirouse de novo cara á parede e golpeou o cristal que alí había cun martelo. Unha vez roto, colleu unha especie de colar cun furado que había exposto detrás. Sabela fixouse na inscrición do lado: Torque de Burela.

    —Que facemos con estas? —o encapuchado que estaba ao lado da porta sinalou coa cabeza as tres rapazas e a Venres.




    —Déixaas. Non hai tempo para nada nin creo que nos recoñecesen. Pero o can ese… Maldito, como me roeu! —achegouse a onde estaba Carola con Venres nos brazos, consolándoo. O can comezou a gruñirlle—. Se tivese tempo, non saías vivo deste museo.




    —Nin se che ocorra! —berrou Iria.




    Ela, que era sempre a menos atrevida, deu dous pasos adiante e enfrontouse co home:




    —Como lle poñas unha man enriba, vou ter que…




    —Pero mira a mocosa esta! Vas que?, a ver?




    —Déixao! —o outro achegóuselle e agarrouno do ombreiro—. Vannos coller, hai que marchar! Veña! Xa temos o que viñemos buscar! Bule!




    O home que se encarara con Iria botoulle unha última ollada, achegando a súa cara á dela de xeito ameazador, coma se lle fose dar unha trabada como fixera Venres con el. Despois de mirala un instante máis, marchou detrás do compañeiro antes de que ninguén puidese detelos.




    Segundos despois entraron na sala Antón, a nai, o pai, un par de gardas de seguridade e a que parecía ser a responsable do museo.




    —Mimadriña! Pero que pasou aquí!




    A muller case caeu de cu ao traspasar a porta. Cristais no chan, un can ferido e tres nenas co susto no corpo. Quen respondeu, pola contra, foi Antón, cos brazos levantados coma se alguén o quixese atracar:




    —Xuro que non ía roubar nada, só quería coller un momentiño o escudo porque…




    Ninguén lle fixo caso.




    —Nenas, estades ben? —o pai achegouse a elas preocupado.




    —Si, papá, pero Venres non. Mira, déronlle unha patada no fociño.




    —Tranquila, vaise poñer ben. Non chores, Carola.




    Ela nunca choraba. Era a máis forte, pero ver así o pobre de Venres puxéraa moi nerviosa. Iria, Sabela e Antón achegáronselle e intentaron consolala. Nos momentos importantes eran un equipo.




    —Levaron… Marcharon co… —balbuciu a responsable do museo.




    —Si —respondeulle Sabela—. Roubaron o torque de Burela.




    A muller observouna, perplexa. Logo pestanexou e semellou que comezaba a entender.




    —Creo que estas rapazas van ter que falar coa Policía…




    A nai mirouna e suspirou. Golpeou a fronte coa man, en claro xesto de derrota. Era esperable. Unha parada técnica que se complicaba. Cando non se complicaba algo nas súas vidas? Quen lle mandara deterse en Lugo!




    Sabela, Iria e Carola asentiron. Venres lambeu a pata e pasouna polo nariz, dorido. Antón achegouse a elas e bisboulles baixiño:




    —Polo menos papá e mamá non nos rifarán porque Venres nos escapara polo museo adiante… Despois do que acaba de pasar, seguro que nin se lembran!

    CHEGADA A DESTINO




    De como un encontro nun bar pode facer que alguén teña ganas de facer pis e lle pasen en dous segundos




    Estiveron máis dunha hora falando coa Policía sobre todo o que viran esa mañá no Museo Provincial de Lugo.




    —Cantos eran?




    —Dous.




    —Homes?




    —As súas voces parecían de home, si.




    —E como eran?




    —Pois non sei, ían encapuchados… Só se lles vían os ollos por un burato pequeno.




    —E de que cor tiñan os ollos?




    Carola e Sabela miraron a Iria, xa que un dos ladróns se lle achegara o suficiente como para responder a iso mellor ca elas:




    —Só vin os dun. Eran marróns. Ou negros. Moi escuros. Non sei, tiñan algo estraño.




    —Como estraño?




    —Pois non sei. Non sei como explicalo. Seguro que son parvadas miñas. Pasou todo moi rápido.




    —E que era o que levaban na cabeza para cubrirse?




    —Pois… unha tea escura… —Iria dubidou—. Non sei moi ben que dicir.




    —Non nos fixamos moito, como comprenderás —interveu Sabela, molesta—. Estabamos máis atentas ás pistolas que ao que levaban na cabeza.




    A muller policía que as estaba a interrogar mirouna con cara de malas pulgas e levantou unha cella.




    —Penso que era unha tea negra —dixo Iria—. Ou marrón. Non lembro ben.




    —En que quedamos? Negra ou marrón? E os ollos? Negros ou marróns?




    —Pero acaso es xorda? —saltou Carola, disposta a defender a súa irmá—. Xa che dixo que non o lembraba!




    —Carola! —súa nai, que acompañaba as nenas mentres lles facían aquelas preguntas, mirouna con reprobación—. Esta señora só quere que lle contedes todo o que poidades lembrar para atrapar os ladróns que roubaron o torque de Burela. Compórtate!




    A nena calou e asentiu de mala gana. Mirou para súas irmás maiores e estas entenderon como se sentía. Había escasos catro meses, cando pasaran o verán en Portomarín, tiveran tratos coa Policía e non quedaran moi contentas. Ben é certo que, ao final, todo se solucionara e aqueles homes uniformados resultaran ser moito máis normais do que nun primeiro momento aparentaran, pero as rapazas aprenderan a desconfiar da xente. Polo menos ao principio.




    Fóra agardaban Antón, o pai e Venres, inquedos. O rapaz estaba algo celoso por non poder acompañar a súas irmás. Lembrou a investigación do verán e suspirou. Unha vez que se che metía no corpo o instinto detectivesco, era difícil esquecelo… E non o fixeran tan mal en Portomarín. O misterio resolvérase grazas aos cinco. As respostas sobre o pasado chegaran á xente axeitada e o caso da aparición dun óso humano no leito do río Miño pechárase polas súas indagacións e a persistencia que amosaran. Estaba desexando poder solucionar tamén o roubo do torque, pero tiña que ser sincero: el non vira un pemento. Só as costas do home con pistola, cando súa irmá Carola os avisara de que estaba alí. Antón non podía indicar nada á Policía e odiaba que así fose. Gustáballe estar no centro da acción. Alí, agardando, sentíase un pouco inútil.




    Venres tomábao con mellor humor. Aínda lle doía a patada no fociño, pero non estaba tan mal coma nun primeiro momento. Laváranlla con auga fría e a inflamación baixara bastante. Un veterinario francés, que estaba de visita no museo cando pasara todo aquilo, ofrecérase a botar­lle unha ollada e dixéralles que non era grave.




    —Tivegstes moita  de que non lle alcangsase o ollo.




    O can estaba tranquilo porque sabía que el era indispensable. Atopara o óso no verán e os ladróns agora. Ninguén se atrevería a deixalo de lado. Non necesitaba estar con Sabela, Iria e Carola para que quedase claro quen mandaba naquel grupo. Satisfeito, estirou a pata e rascou unha orella. O que pasase a partir de agora xa non dependía del, así que era unha parvada preocuparse. Mellor quedar tombadiño, así como estaba, mentres Antón lle rascaba o estómago. Aí, xusto aííí…




    O pai si que estaba nervioso. Ter a muller e as fillas enleadas en asuntos coa Policía non lle gustaba. Algo lle contaran do que acontecera o último verán, xa que el estivera de viaxe de negocios durante as vacacións, pero non chegara a profundar. Non sabía se quería saber. Antón, Sabela, Iria e Carola eran boas persoas, pero ás veces metíanse en leas innecesarias. Como adoptar a Venres, por exemplo. Acaso non eran xa suficientes na casa como para traer un novo membro de Portomarín? Mirou o can tombado no chan con cara de felicidade mentres o fillo o rascaba e sorriu. Vale, ao final resultara saír ben (se alguén lle preguntase, diría que Venres era o que mellor se portaba da familia), pero cando chegou á casa iso non podían sabelo. Non tiña nin idea de a quen saíran Antón e súas irmás: alma aventureira el non tiña ningunha. Quizais a súa esposa. Si, ela sempre fora moi valente. Moito máis ca el, desde logo.

